
LIDERLIK KOMPETENSIYASINI 
RIVOJLANTIRISHNING 
PSIXOLOGIK XUSUSIYATLARI

Gadoyeva Dildora Baxtiyorovna
Qori Niyoziy nomidagi
Tarbiya pedagogikasi milliy instituti mustaqil tadqiqotchisi

Annotatsiya: Mazkur maqolada IIV akademik litseylari o‘quvchilarining liderlik kompetensiyasini rivojlantirishning psi
xologik xususiyatlari tahlil qilingan. Tadqiqotda 15–18 yoshli o‘smirlarning psixologik rivojlanish bosqichi, shaxsiy identi-
fikatsiya, mustaqillikka intilish, motivatsiya, emotsional barqarorlik va ijtimoiy moslashuvchanlik kabi omillarning yetak-
chilik fazilatlari shakllanishiga ta’siri o‘rganilgan. Shuningdek, liderlik kompetensiyasini rivojlantirishning pedagogik va 
psixologik mexanizmlari – o‘z-o‘zini baholashni oshirish, kommunikativ ko‘nikmalarni shakllantirish, jamoada hamkorlik 
va sog‘lom raqobatni tashkil etish, rolli o‘yinlar, debatlar hamda motivatsion treninglar orqali shaxsiy o‘sishni qo‘llab-
quvvatlash kabi yondashuvlar asoslab berilgan. Maqolada ijobiy psixologik muhit yaratishning ahamiyati hamda gender 
xususiyatlarining liderlik salohiyatiga ta’siri tahlil qilingan.

Kalit so‘zlar: liderlik kompetensiyasi, psixologik xususiyatlar, o‘smirlik davri, motivatsiya, o‘z-o‘zini baholash, emotsional 
barqarorlik, kommunikativ ko‘nikmalar, ijtimoiy moslashuvchanlik, jamoaviy liderlik, psixologik iqlim, motivatsion trening, 
pedagogik yondashuvlar.
Abstract: This article analyzes the psychological characteristics of leadership competency development among students 
of the Ministry of Internal Affairs academic lyceums. The study examines the impact of adolescent factors (ages 15–18) 
– personal identity, striving for independence, motivation, emotional stability, and social adaptability – on the formation 
of leadership qualities. The paper substantiates pedagogical and psychological mechanisms for developing leadership 
competencies, including enhancing self-esteem, fostering communication skills, organizing teamwork and healthy com-
petition, and applying role-playing activities, debates, and motivational training to support personal growth. The impor-
tance of creating a positive psychological climate and the influence of gender differences on leadership potential are also 
discussed.

Key words: leadership competencies, psychological characteristics, adolescence, motivation, self-esteem, emotional 
stability, communication skills, social adaptability, team leadership, psychological climate, motivational training, pedago
gical approaches.
Аннотация: В статье анализируются психологические особенности развития лидерских компетенций у учащихся 
академических лицеев МВД. В исследовании рассмотрено влияние факторов подросткового возраста (15–18 лет) 
– личностной идентичности, стремления к самостоятельности, мотивации, эмоциональной устойчивости и соци-
альной адаптивности – на формирование лидерских качеств. Обоснованы педагогические и психологические 
механизмы развития лидерских компетенций: повышение самооценки, развитие коммуникативных навыков, орга-
низация сотрудничества и здоровой конкуренции, проведение ролевых игр, дебатов и мотивационных тренингов 
для поддержки личностного роста. Также проанализировано значение создания позитивного психологического 
климата и влияние гендерных особенностей на лидерский потенциал.

Ключевые слова: лидерские компетенции, психологические особенности, подростковый возраст, мотивация, 
самооценка, эмоциональная устойчивость, коммуникативные навыки, социальная адаптивность, командное 
лидерство, психологический климат, мотивационные тренинги, педагогические подходы.

KIRISH
IIV akademik litsey o‘quvchilari asosan 15–18 yoshdagi o‘smirlik va ilk yosh davriga to‘g‘ri keladi. Bu yosh 

bosqichi psixologik rivojlanishning murakkab va o‘ziga xos davri sifatida tavsiflanadi. O‘smirlik davri shaxsning 
o‘zini anglash, mustaqillikka intilish va ijtimoiy o‘rni bilan bog‘liq muhim o‘zgarishlarni o‘z ichiga oladi. Aynan 
shu davrda yoshlarning shaxsiy identifikatsiyasi, o‘ziga bo‘lgan ishonchi, tashabbuskorlik va liderlik salohiyatini 
rivojlantirishga asos bo‘luvchi psixologik jarayonlar faol ravishda shakllanadi.

Ushbu yoshda o‘quvchilarda emotsional barqarorlik hali to‘liq rivojlanmagan bo‘lishi mumkin, shuning 
uchun ular stress, konflikt yoki noaniq vaziyatlarda hissiy reaksiyalarini boshqarishda qiyinchiliklarga duch 
keladilar. Shuningdek, o‘smirlik davrida guruhiy muloqot va ijtimoiy munosabatlar muhim ahamiyatga ega 
bo‘lib, o‘quvchilar jamoa ichida o‘z rolini aniqlashga, boshqalar bilan samarali muloqot qilishga harakat qiladilar.

O‘quvchilarning bu yoshdagi psixologik xususiyatlari liderlik kompetensiyasini shakllantirish jarayonida 
bevosita rol o‘ynaydi. Ya’ni, tashabbus ko‘rsatish, mas’uliyatni o‘z zimmasiga olish, qaror qabul qilish kabi 
liderlik fazilatlari aynan o‘smirlik davrida rivojlanadi. Shu sababli IIV akademik litseyda ta’lim va tarbiya jarayo
nida yoshlarning psixologik xususiyatlarini hisobga olish, ularga mos pedagogik va psixologik yondashuvlarni 
qo‘llash muhim hisoblanadi.

MAVZUGA OID ADABIYOTLAR SHARHI
N.N. Djamilova tomonidan olib borilgan tadqiqotlarda yoshlarda tashabbuskorlikni rivojlantirish liderlik 

qobiliyati bilan bevosita bog‘liqligi ta’kidlanadi. Unga ko‘ra, liderlik sifatlari quyidagi psixologik ko‘rsatkichlarda 
namoyon bo‘ladi:

•	 intizomlilik va mustaqillik – o‘zini o‘zi tashkillashtirish, javobgarlikni his qilish hamda faoliyatni mustaqil olib 
borish;

•	 ishchanlik va tashabbuskorlik – maqsad sari intilish, yangi g‘oya va takliflarni ilgari surish;

•	 maqsadga yo‘naltirilganlik va mas’uliyatlilik – hayotiy pozitsiyani aniq belgilash, vazifalarni o‘z vaqtida 
bajarish;

•	 mehnatsevarlik va muloqotchanlik – faoliyatga ijobiy munosabatda bo‘lish, hamkorlikka tayyorlik;

•	 shuningdek, olijanoblik, qat’iylik va tolerantlik – insonparvarlik, qaror qabul qilishda izchillik va boshqalarga 
hurmatda namoyon bo‘ladi [3].

Ushbu sifatlar IIV litsey o‘quvchilarida liderlik kompetensiyasini rivojlantirishning muhim psixologik asosini 
tashkil etadi.

Yuqorida ta’kidlaganimizdek, 15–18 yoshdagi o‘quvchilar o‘smirlikning murakkab va o‘ziga xos davrida 
bo‘lib, bu yoshda shaxsiy identifikatsiya, mustaqillikka intilish va guruhdagi o‘rinni aniqlash kabi psixologik 
jarayonlar faol ravishda shakllanadi. Bu jarayonlar liderlik kompetensiyasini rivojlantirishda muhim ahamiyatga 
ega. Ya’ni:

1.	 Shaxsiy identifikatsiya va o‘zini anglash. O‘smirlik davrida o‘quvchilar “Men kimman?” degan savolga 
javob izlaydilar. Erik Eriksonning nazariyasiga ko‘ra [5], bu davrda muvaffaqiyatli identifikatsiya shakllan-
ishi muhimdir. Shaxsiy identifikatsiya shaxsning o‘ziga bo‘lgan ishonchini oshiradi va liderlik fazilatlarini 
rivojlantirishga yordam beradi [4].

Izoh:

•	 Identifikatsiya – bu o‘zini kim bilib his qilish, o‘z “men”ini tan olish.

•	 Shaxsiy identifikatsiya – bu shaxsning o‘zini jamiyatdagi o‘rni, kasbi, qiziqishi, e’tiqodi, jinsi, millati, hayotiy 
maqsadlari bilan bog‘lab tushunishi.

2.	 Mustaqillikka intilish. O‘quvchilar mustaqillikka intilishadi, bu esa ularning qaror qabul qilish, mas’uliyatni 
o‘z zimmasiga olish va tashabbus ko‘rsatish kabi liderlik kompetensiyalarini rivojlantirishga yordam beradi. 
Mustaqillikni rivojlantirishda ota-onalar, o‘qituvchilar va tengdoshlarning qo‘llab-quvvatlashi muhim ahami-
yatga ega [16].

2.	 Guruhdagi o‘rinni aniqlash. O‘smirlar guruh ichidagi o‘rinlarini aniqlashga intiladilar. Guruh a’zolari bilan 
o‘zaro munosabatlar, liderlik rollari va ijtimoiy qabul qilish ular uchun muhimdir. Guruhdagi o‘rinni aniqlash 
jarayoni o‘quvchilarning ijtimoiy va emotsional rivojlanishiga ta’sir qiladi [2].

3.	 Emotsional barqarorlik va liderlik. O‘smirlik davrida emotsional barqarorlik hali to‘liq rivojlanmagan 
bo‘lishi mumkin. Bu esa stress, konflikt yoki noaniq vaziyatlarda hissiy reaksiyalarini boshqarishda qiyin-
chiliklarga olib keladi. Emotsional barqarorlikni rivojlantirish liderlik kompetensiyasini shakllantirishda 
muhim ahamiyatga ega [6].

Liderlik kompetensiyasining psixologik asosini tashkil etuvchi muhim elementlardan biri – motivatsiya. 
O‘smirlik davrida (15–18 yosh) o‘quvchilarni ichki motivatsiya bilan rag‘batlantirish, maqsad qo‘yish va unga 
erishish uchun tashabbus ko‘rsatishga o‘rgatish liderlik salohiyatini shakllantirishning markaziy qismi hisob
lanadi.

1.	 Maqsad qo‘yish va unga intilish. O‘smirlar o‘z faoliyatini maqsadga yo‘naltirishga o‘rganadilar. Maqsadlar 
aniq va real bo‘lganda, ular tashabbus ko‘rsatishga, qarorlar qabul qilishga va mas’uliyatni o‘z zimmasiga 
olishga intiladi. Locke va Latham tadqiqotlariga ko‘ra, maqsadlarni aniqlash va unga intilish motivatsiyani 
oshiradi hamda shaxsning muvaffaqiyatga erishish salohiyatini kuchaytiradi [8].

2.	 Tashabbus ko‘rsatish. O‘quvchilar o‘z tashabbusini ko‘rsatishga o‘rgatilganda, ular guruh faoliyatida faol 
ishtirok etadi, muammolarni hal qilishga intiladi va yangi g‘oyalarni ilgari suradi. Ryan va Decining Self-
Determination Theory (SDT) nazariyasiga ko‘ra, ichki motivatsiya va tashabbus mustaqil faoliyatni rag‘bat-
lantiradi va shaxsning liderlik fazilatlarini mustahkamlaydi [13].

IIV akademik litsey o‘quvchilarida motivatsiyani rivojlantirishning pedagogik yo‘llarini quyidagicha belgilash 
mumkin:

•	 o‘quvchilarga aniq va erishish mumkin bo‘lgan maqsadlarni belgilash;

•	 har bir tashabbus va faoliyatni rag‘batlantirish hamda konstruktiv baholash;

•	 ichki motivatsiyani oshirishga yo‘naltirilgan mashg‘ulotlar, debatlar, loyihaviy ishlar va amaliy vazifalarni 
qo‘llash.

Shu tarzda, motivatsiya, maqsad qo‘yish va tashabbus ko‘rsatish komponentlari liderlik kompetensiyasi-
ning psixologik asosini tashkil etadi va o‘smirlik yoshidagi litsey o‘quvchilarining ijtimoiy hamda shaxsiy rivojla-
nishida muhim rol o‘ynaydi.

Liderlik salohiyatini shakllantirishda o‘quvchining o‘z-o‘zini baholashi va o‘z imkoniyatlariga bo‘lgan ishonchi 
(self-confidence va self-efficacy) muhim psixologik asos hisoblanadi. O‘smirlik davrida (15–18 yosh) o‘quvchilar 
o‘z qobiliyatlarini aniqlash va o‘zini ijobiy baholashga o‘rganadilar. Bu o‘z-o‘ziga ishonch, tashabbus ko‘rsatish 
va guruhdagi yetakchi rollarga intilish bilan chambarchas bog‘liq.

TAHLIL VA NATIJALAR
Albert Banduraning self-efficacy (o‘z qobiliyatiga bo‘lgan ishonch) nazariyasida shuni ta’kidlaydiki, shaxs 

o‘z maqsadlariga erishish uchun o‘z imkoniyatlariga ishonishi kerak. O‘z-o‘ziga bo‘lgan ishonch kuchli bo‘lsa, 
shaxs murakkab vaziyatlarda tashabbus ko‘rsatadi va yetakchilik qobiliyatini namoyon etadi [1].

O‘quvchilarning ijobiy o‘z-o‘zini baholashi ularni qaror qabul qilish, mas’uliyatni olish va innovatsion g‘oya
larni ilgari surishga undaydi. Bu jarayon lider sifatida shakllanishning muhim sharti hisoblanadi.

O‘quvchilarning o‘z-o‘zini baholashni rivojlantirishning pedagogik yo‘llarini quyidagicha belgilash mumkin:

•	 o‘quvchilarga o‘z yutuqlari va muvaffaqiyatlarini tahlil qilishga imkon berish;

•	 kichik maqsadlarni belgilash va ularni amalga oshirish orqali o‘z-o‘ziga bo‘lgan ishonchni mustahkamlash;

•	 ijobiy feedback va konstruktiv baholash orqali o‘z imkoniyatlarini ijobiy qabul qilishni rag‘batlantirish;

•	 rolli o‘yinlar, jamoaviy loyihalar va liderlik mashg‘ulotlari orqali o‘quvchining o‘zini sinab ko‘rish imkoniyatini 
yaratish [15].

Shunday qilib, o‘z-o‘zini baholash va ishonch 15–18 yoshdagi litsey o‘quvchilari liderlik salohiyatini rivoj
lantirishda asosiy psixologik komponent hisoblanadi. O‘quvchi o‘z imkoniyatlarini ijobiy qabul qilsa, u tashab-
buskor, mas’uliyatli va jamoada yetakchi sifatida faol bo‘lishga qodir bo‘ladi.

O‘smirlik davrida (15–18 yosh) o‘quvchilarda emotsional barqarorlik hali to‘liq shakllanmagan bo‘lishi 
mumkin. Bu yoshdagi o‘quvchilar stress, konflikt va keskin vaziyatlarda o‘z hissiy reaksiyalarini boshqarishda 
qiyinchiliklarga duch keladilar. Emotsional barqarorlikning yetishmasligi liderlik salohiyatining rivojlanishiga 
salbiy ta’sir ko‘rsatadi, chunki samarali liderlik qaror qabul qilish, jamoani boshqarish va muammolarni hal 
qilish qobiliyatini talab qiladi.

Grossning tadqiqotlariga ko‘ra, emotsional regulyatsiya – bu shaxsning hissiy javoblarni nazorat qilish va 
moslashtirish qobiliyati bo‘lib, u stress va keskin vaziyatlarda samarali xatti-harakatlarni ta’minlaydi [6].

O‘quvchilarning hissiy barqarorligi kuchli bo‘lsa, ular qiyin vaziyatlarda o‘zini nazorat qila oladi va tashab-
buskorlikni namoyon etadi, bu esa liderlik kompetensiyasini mustahkamlaydi.

O‘smirlar guruh ichida kelib chiqadigan nizolar, qarama-qarshi fikrlar yoki muammoli vaziyatlarda emot-
sional barqaror bo‘lishni o‘rganishlari kerak. L. Mikolajczak [10], J. Gross  [6]larning tadqiqotlariga ko‘ra, emot-
sional intellekt va regulyatsiya ko‘nikmalari shaxsning ijtimoiy munosabatlarida muvaffaqiyatli bo‘lishi va yetak-
chilik fazilatlarini rivojlantirishga yordam beradi.

O‘quvchilarda emotsional barqarorlikni hosil qilishga quyidagi pedagogik yondashuvlarni tavsiya etish 
mumkin:

•	 stressni boshqarish va hissiy regulyatsiya mashg‘ulotlarini joriy etish (relaksatsiya, nafas olish mashqlari, 
mindfulness);

•	 konfliktli vaziyatlarni simulyatsiya qilish orqali o‘quvchilarga amaliy trening berish;

•	 ijobiy feedback va konstruktiv baholash orqali o‘zini nazorat qilishga rag‘batlantirish.

Shunday qilib, emotsional barqarorlik 15–18 yoshdagi IIV litsey o‘quvchilari liderlik kompetensiyasining 
muhim psixologik komponenti bo‘lib, stress, konflikt va keskin vaziyatlarda o‘zini boshqarish qobiliyati orqali 
ularning tashabbuskorligi va qaror qabul qilish ko‘nikmalarini mustahkamlaydi.

Liderlik salohiyatini shakllantirishda kommunikativ ko‘nikmalar muhim rol o‘ynaydi. Ular o‘quvchilarga 
samarali muloqot qilish, guruhni ishontirish va ijtimoiy ta’sir ko‘rsatish imkonini beradi. O‘smirlik davrida (15–18 
yosh) o‘quvchilar guruh ichidagi o‘z o‘rnini aniqlashga, fikrini yetkazishga va boshqa a’zolar bilan hamkorlikka 
intiladi.

Samarali muloqot liderlik faoliyatining asosiy qismi bo‘lib, o‘quvchilar o‘z fikrini aniq va tushunarli ifoda eta 
olishlari kerak. O. Hargiening tadqiqotlariga ko‘ra, kommunikativ ko‘nikmalar o‘quvchilarning ijtimoiy o‘zaro 
ta’sirini yaxshilaydi va jamoaviy qaror qabul qilish jarayonini samarali qiladi [7].

Liderlikning muhim qismi – boshqalarni ishontira bilish va ularni maqsad sari yo‘naltira olishdir. R. Yuklning 
fikricha, o‘quvchilarda ijtimoiy ta’sir ko‘rsatish qobiliyati kuchli bo‘lsa, ular guruhdagi muhim qarorlar va 
loyihalarda samarali yetakchi bo‘lishadi [19].

O‘quvchilarda liderlik kompetensiyalarini rivojlantirishning samarali yo‘llaridan biri – ularda kommunikativ 
ko‘nikmalarni rivojlantirish sanaladi va buning pedagogik yo‘llari sifatida quyidagilarni keltirish mumkin:

•	 rolli o‘yinlar, debatlar va jamoaviy muhokamalar orqali amaliy mashg‘ulotlar tashkil etish;

•	 taqdimotlar va jamoaviy loyihalar orqali o‘quvchilarning fikrini erkin ifoda etish imkonini yaratish;

•	 tinglash, savol berish va konstruktiv fikr almashish ko‘nikmalarini o‘rgatish.

Shunday qilib, kommunikativ ko‘nikmalar o‘quvchilarning liderlik kompetensiyasining muhim psixologik 
komponenti bo‘lib, ular guruh bilan samarali ishlash, boshqalarni ishontirish va ijtimoiy ta’sir ko‘rsatish orqali o‘z 
tashabbuskorligi va yetakchilik fazilatlarini mustahkamlaydi.

O‘quvchilarning liderlik kompetensiyasini shakllantirishda ijtimoiy moslashuvchanlik (social adaptability / 
flexibility) muhim psixologik komponent sifatida qaraladi. Ijtimoiy moslashuvchanlik – bu o‘quvchining guruhga 
moslasha olish qobiliyati, rollarni almashtira bilishi va turli ijtimoiy vaziyatlarda samarali ishlay olishidir. O‘smirlik 
davrida (15–18 yosh) o‘quvchilar guruhdagi turli rollarni sinab ko‘rishga, tengdoshlar bilan hamkorlik qilishga 
va jamoa dinamikasiga moslashishga intiladi. Bu ko‘nikma liderlik kompetensiyasini shakllantirishda bevosita 
ahamiyatga ega.

IIV akademik litsey o‘quvchilari orasida liderlik kompetensiyasini shakllantirish jarayonida, avvalo, shaxs
ning individual-psixologik xususiyatlari, ijtimoiy muhitga moslashuvchanligi va jamoada faoliyat yurita olish qobili-
yatiga e’tibor qaratiladi. Liderlik nafaqat shaxsiy sifatlar majmui, balki ijtimoiy hamkorlik va o‘zaro munosabatlar 
madaniyati orqali shakllanadigan murakkab psixologik jarayon hisoblanadi. Shu nuqtai nazardan, rossiyalik 
tadqiqotchi A.V. Zorina “liderlik”ni shaxsning jamoada muvaffaqiyatli faoliyatni yo‘lga qo‘ya olishi, ijobiy muhit 
yaratishi va umumiy maqsadlarga erishishga hissa qo‘shishi bilan bog‘liq jarayon [20] sifatida izohlaydi. Mazkur 
ta’rifdan kelib chiqib, IIV litseylari o‘quvchilarida liderlik kompetensiyasini rivojlantirish ularning tashabbuskorlik, 
hamkorlik, mas’uliyatni bo‘lishish, qaror qabul qilish va ijtimoiy faoliyatda muvofiqlik kabi psixologik jihatlarini 
shakllantirish bilan chambarchas bog‘liqdir.

O‘quvchilar turli jamoalarda faoliyat olib borishda boshqalar bilan hamkorlik qilish, fikr va qobiliyatlarni 
uyg‘unlashtirishni o‘rganadilar. Salovey va Mayer emotsional intellekt nazariyasida ijtimoiy moslashuvchanlikni 
hissiy va ijtimoiy qobiliyatlar bilan bog‘laydi, u liderlik va samarali jamoaviy ishning asosiy ko‘rsatkichi hisob
lanadi [14].

N. Rashidova o‘z tadqiqotlarida jamoaviy liderlik masalasiga alohida e’tibor qaratib, yoshlarni hayotga 
tayyorlash bevosita ularning jamoada liderlik sifatlarini egallashiga bog‘liq ekanligini ta’kidlaydi. Uning fikricha, 
bunday sifatlarning shakllanishi professional ta’lim jarayonida muhim ahamiyat kasb etib, shaxsning mustaqil 
ravishda jamiyatda o‘z o‘rnini topishiga xizmat qiladi [12].

sifatida izohlaydi. Uning ta’kidlashicha, bunday lider jamoa a’zolarini muayyan xulq-atvor uslubiga yo‘nal-
tiradi va ularning faoliyatiga ta’sir o‘tkazadi [9]. Shunga o‘xshash qarashni rus olimlari L.D. Stolyarenko va 
S.I. Samigina ham ilgari surib, jamoaviy liderlikni “shaxsning shaxsiy hokimiyati asosida jamoadagi boshqa 
a’zolarning xatti-harakatlariga ta’sir ko‘rsatish orqali shakllanuvchi tabiiy ijtimoiy-psixologik jarayon” sifatida 
ta’riflaydilar [17].

Liderlik jarayonida turli vaziyatlarda turli rollarni o‘ynash qobiliyati muhim. O‘quvchilar vaziyatga qarab 
yetakchi yoki ijrochi, maslahat beruvchi yoki qo‘llab-quvvatlovchi rolni qabul qila olishlari kerak. Yuklning 
fikricha, samarali liderlar o‘z vaziyatlariga moslashib, guruhdagi rollarni fleksibil tarzda almashtira olish qobili-
yatiga ega bo‘lishadi [19].

O‘quvchilarda ijtimoiy moslashuvchanlikni rivojlantirishning pedagogik yo‘llari sifatida quyidagilarni aytish 
mumkin:

•	 jamoaviy mashg‘ulotlar va loyihalar orqali o‘quvchilarga turli rollarni sinab ko‘rish imkonini yaratish;

•	 guruh dinamikasini kuzatish va konstruktiv feedback berish orqali moslashuvchanlikni mustahkamlash;

•	 konfliktli vaziyatlarda turli strategiyalarni qo‘llashni o‘rgatish.

Shunday qilib, ijtimoiy moslashuvchanlik o‘quvchilarning liderlik kompetensiyasining muhim psixologik 
komponenti bo‘lib, guruhga moslasha olish va rollarni almashtira bilish orqali ular jamoaviy muhitda samarali 
yetakchi sifatida shakllanish imkoniyatiga ega bo‘ladi.

O‘quvchilarning liderlik kompetensiyasini shakllantirishda litsey ichidagi psixologik iqlim (school psycho-
logical climate) muhim rol o‘ynaydi. Bu muhit “o‘qituvchi – o‘quvchi” va “o‘quvchi – o‘quvchi” munosabatlarining 
sifatini, xavfsizlik, hurmat va qo‘llab-quvvatlashni o‘z ichiga oladi. Ijobiy psixologik muhit o‘quvchilarda o‘zini 
erkin ifoda etish, tashabbus ko‘rsatish va jamoada faol yetakchi bo‘lish istagini oshiradi.

1.	 “O‘qituvchi – o‘quvchi” munosabatlari. O‘qituvchining pedagogik qo‘llab-quvvatlashi, konstruktiv feed-
back berishi va o‘quvchining tashabbuskorligini rag‘batlantirishi motivatsiyani oshiradi. R.C. Pianta hamda 
B.K. Hamrelarning tadqiqotlariga ko‘ra, ijobiy pedagogik munosabatlar o‘quvchilarning ijtimoiy-emotsional 
rivojlanishiga va yetakchilik fazilatlarini namoyon qilishiga ijobiy ta’sir ko‘rsatadi [11].

2.	 “O‘quvchi – o‘quvchi” munosabatlari. Guruhdagi do‘stona va qo‘llab-quvvatlovchi munosabatlar o‘quv
chilarga o‘z fikrini erkin ifoda etish, tashabbus ko‘rsatish va boshqa a’zolar bilan samarali hamkorlik qilish 
imkonini beradi. K.R. Wentzel tadqiqotlariga ko‘ra, tengdoshlar bilan ijobiy ijtimoiy munosabatlar o‘quv
chilarning o‘z-o‘zini baholashini oshiradi va ijtimoiy ta’sir ko‘rsatish qobiliyatini rivojlantiradi [18].

Bu holatda quyidagi pedagogik yondashuv tavsiya etiladi:

•	 ijobiy psixologik muhit yaratish uchun o‘qituvchilar va o‘quvchilar o‘rtasida ochiq va konstruktiv muloqot;

•	 guruh ichidagi ijtimoiy qo‘llab-quvvatlash va hamkorlikni rag‘batlantirish;

•	 konfliktlarni hal qilish va hissiy intellekt ko‘nikmalarini rivojlantirishga yo‘naltirilgan mashg‘ulotlar.

Shunday qilib, psixologik muhit IIV litsey o‘quvchilari liderlik kompetensiyasini rivojlantirishda muhim omil 
bo‘lib, ijobiy pedagogik va tengdosh munosabatlari o‘quvchilarda tashabbuskorlik, ijtimoiy moslashuvchanlik va 
yetakchilik fazilatlarini shakllantirishga yordam beradi.

Liderlik kompetensiyasini shakllantirishda o‘quvchilarning guruh ichidagi o‘zaro hamkorligi va sog‘lom 
raqobati muhim psixologik komponent hisoblanadi. 15–18 yoshdagi o‘smirlar guruh ishida bir-biri bilan raqo-
batlashish orqali motivatsiya oshadi, o‘zini sinab ko‘radi va yetakchilik fazilatlarini rivojlantiradi. Shu bilan birga, 
hamkorlik qobiliyati jamoaviy maqsadlarni amalga oshirishda, qaror qabul qilish va muammolarni hal qilishda 
hal qiluvchi ahamiyatga ega.

Hamkorlik o‘quvchilarga bir-birini qo‘llab-quvvatlash, fikr almashish va jamoa maqsadlariga intilishni o‘rga-
tadi. D.W. Johnson hamda R.T. Johnsonlarning qarashlaricha, ijobiy interdependent learning (o‘zaro bog‘liq 
o‘rganish) shaxsning ijtimoiy, emotsional va kognitiv rivojlanishiga ijobiy ta’sir qiladi.

O‘smirlik davrida (15–18 yosh) qiz va o‘g‘il bolalar o‘rtasida psixologik va ijtimoiy rivojlanishning ayrim 
farqlari mavjud bo‘lib, ular liderlik kompetensiyasining shakllanishiga ta’sir qiladi. Ushbu farqlar asosan hissiy, 
kommunikativ va ijtimoiy moslashuvchanlik ko‘nikmalarida namoyon bo‘ladi.

Qizlar odatda hissiy jihatdan sezgir, empatiya ko‘rsatishga moyil va kommunikativ ko‘nikmalari rivojlangan 
bo‘ladi. Bu ularni guruh ichida hamkorlik va ijtimoiy ta’sir ko‘rsatishda samarali qiladi.

O‘g‘il bolalar esa ko‘proq mustaqil, qaror qabul qilish va raqobatga moyil bo‘lishadi, bu esa ularni tashab-
buskor yetakchi sifatida namoyon bo‘lishiga yordam beradi.

Eagly hamda Carli-larning tadqiqotlariga ko‘ra, jinsiy psixologik farqlar guruh ichidagi rol tanlash, kommu-
nikatsiya uslubi va liderlik uslubini shakllantiradi.

Jamiyatda mavjud bo‘lgan stereotiplar (masalan, “liderlik faqat o‘g‘il bolalarga xos”) qizlarning tashab-
buskorligini susaytirishi mumkin. Shu bilan birga, qizlar guruhdagi ijtimoiy hamkorlik va mas’uliyatni o‘z zim
masiga olishga moyil bo‘lishadi, bu esa hamkorlikka asoslangan yetakchilikni rivojlantiradi.

A.H. Eaglyning ta’kidlashicha, jinsiy farqlar va stereotiplar pedagogik yondashuv va treninglar orqali 
yumshatilishi hamda qiz va o‘g‘il bolalarning yetakchilik salohiyatini oshirish mumkin.

Qiz va o‘g‘il bolalar o‘rtasidagi psixologik farqlar liderlik kompetensiyasini rivojlantirishda e’tiborga olinishi 
lozim bo‘lgan muhim omil hisoblanadi. Ularni hisobga olgan holda pedagogik va psixologik yondashuvlarni 
qo‘llash o‘quvchilarning tashabbuskorligi, ijtimoiy moslashuvchanligi va yetakchilik fazilatlarini samarali shakl-
lantirish imkonini beradi.

O‘quvchilarning liderlik kompetensiyasini shakllantirishda o‘ziga ishonch (self-confidence) muhim psixo
logik komponent hisoblanadi. 15–18 yoshdagi o‘smirlar o‘z qobiliyatlarini baholashda noaniqlik, ichki shubha 
va qo‘rquv bilan yuzlashishi mumkin, bu esa tashabbuskorlik va qaror qabul qilish jarayoniga to‘sqinlik qiladi. 
Shu sababli motivatsion treninglar va psixologik mashg‘ulotlar o‘quvchilarda o‘zini ijobiy baholash, o‘z imkoni-
yatlariga ishonch va liderlik salohiyatini rivojlantirishda samarali vosita bo‘lib xizmat qiladi.

Motivatsion treninglarning asosiy yo‘nalishlari:

1.	 Maqsad qo‘yish va unga erishish: o‘quvchilar shaxsiy va jamoaviy maqsadlarni belgilashni o‘rganadi, bu 
esa ichki motivatsiyani oshiradi.

2.	 O‘zini baholash mashqlari: o‘quvchilar o‘z kuchli tomonlarini aniqlash, erishgan yutuqlarini qadrlash 
orqali o‘ziga bo‘lgan ishonchni kuchaytiradi.

3.	 Tashabbus ko‘rsatish va qaror qabul qilish: treninglar o‘quvchilarga xavfsiz pedagogik muhitda turli 
vaziyatlarda tashabbus ko‘rsatishni va qarorlar qabul qilishni sinab ko‘rish imkonini beradi.

A. Bandura o‘zining “Self-efficacy: The Exercise of Control” asarida ta’kidlaydiki, shaxsning o‘ziga bo‘lgan 
ishonchi uning motivatsiyasiga, tashabbuskorligiga va samarali faoliyat ko‘rsatishiga bevosita ta’sir qiladi  [1]. 
D.H. Schunk hamda F. Pajareslar esa motivatsion treninglar va maqsadga yo‘naltirilgan yondashuvlar orqali 
o‘quvchilarning o‘z-o‘zini baholashini va liderlik qobiliyatlarini oshirish mumkinligini qayd etadi.

Liderlik kompetensiyasini rivojlantirishda kommunikativ ko‘nikmalar (communication skills) ham muhim 
ahamiyat kasb etadi. Ular o‘quvchilarga boshqalar bilan samarali muloqot qilish, o‘z fikrini ishonch bilan 
ifoda etish, jamoani ishontirish va ijtimoiy ta’sir ko‘rsatish imkonini beradi. Shu sababli IIV akademik litseyda 
munozara, debat va rolli o‘yinlar kabi mashg‘ulotlar keng qo‘llaniladi.

Munozara (discussion). Munozara o‘quvchilarga o‘z fikrini bayon etish, boshqa fikrlarni tinglash va 
konstruktiv tarzda bahslashish imkonini beradi. Bu mashg‘ulotlar ijtimoiy ko‘nikmalar, empatiya va tanqidiy 
fikrlashni rivojlantiradi. L.S. Vygotskiyning fikricha, ijtimoiy muloqot orqali bilimlar va ko‘nikmalar shakllanadi, 
shuningdek, o‘quvchilarning yetakchilik qobiliyatlari rivojlanadi.

Debat (debate). Debat o‘quvchilarni fikrlarni mantiqan tuzish, dalillar keltirish va qarshi tarafni hurmat bilan 
tinglashga o‘rgatadi. Bu mashg‘ulotlar tashabbus ko‘rsatish, qaror qabul qilish va liderlik salohiyatini oshirish 
uchun samarali vosita hisoblanadi. D. Kuhnning ta’kidlashicha, debat faoliyatida qatnashgan o‘quvchilar 
tanqidiy fikrlash va muloqot qobiliyatlarini sezilarli darajada rivojlantiradi [98].

Rolli o‘yinlar (role-playing). Rolli o‘yinlar o‘quvchilarga turli ijtimoiy vaziyatlarni amaliyotda sinab ko‘rish 
imkonini beradi. Bu mashg‘ulotlar shaxsiy empatiya, guruhda o‘z o‘rnini topish va ijtimoiy moslashuvchanlikni 
rivojlantiradi. D.W. Johnson hamda R.T. Johnsonlarning fikricha, rolli o‘yinlar orqali o‘quvchilar hamkorlik va 
yetakchilik qobiliyatlarini o‘rganadi, shuningdek, o‘z-o‘zini baholash va ijtimoiy ishonchni oshiradi.

O‘smirlik davrida (15–18 yosh) o‘quvchilar emotsional barqarorlik va stressga chidamlilikni shakllantirishda 
muhim psixologik ko‘nikmalarga ega bo‘lishlari kerak. Liderlik kompetensiyasini rivojlantirish jarayonida stressli 
vaziyatlarni samarali boshqarish, hissiyotlarni nazorat qilish va ijtimoiy-munosabatli xatti-harakatlarni amalga 
oshirish o‘quvchilarning yetakchilik salohiyatini oshiradi.

Stressni boshqarish o‘quvchining o‘zini nazorat qilish qobiliyatini, qaror qabul qilish va tashabbus ko‘rsatish 
qobiliyatini mustahkamlaydi. R.S. Lazarus hamda S. Folkmanlarning ta’kidicha, stressni boshqarish strategi-
yalari (masalan, muammoni hal qilish, hissiyotni boshqarish va moslashish) psixologik barqarorlikni oshiradi [18]. 
O‘quvchilarga relaksatsiya mashqlari, nafas olish texnikalari va mindfulness amaliyotlari orqali stressni kamay-
tirish ko‘nikmalari o‘rgatiladi.

yuqori bo‘lgan o‘quvchilar jamoaviy ishda samarali bo‘ladi, konfliktlarni hal qiladi va yetakchilik rolini muvaffaqi-
yatli bajaradi. D. Goleman emotsional intellekt yetakchilik va shaxsiy muvaffaqiyatni shakllantirishda intellek-
tual qobiliyatlardan kam emasligini ta’kidlaydi [17]. J.D. Mayer, P. Salovey, D.R. Carusolar emotsional intellektni 
rivojlantirish orqali o‘quvchilarning stressga chidamliligi, ijtimoiy moslashuvchanligi va yetakchilik fazilatlari 
oshishini qayd etadi [14].

Liderlik kompetensiyasini rivojlantirish jarayonida o‘quvchilarning shaxsiy xususiyatlari, motivatsiyasi, ijti-
moiy ko‘nikmalari va yetakchilik salohiyatini aniqlash muhimdir. Shu maqsadda psixodiagnostik testlar keng 
qo‘llaniladi. Ular o‘quvchining individual psixologik profilini aniqlash, kuchli va zaif tomonlarini baholash va 
pedagogik yondashuvlarni moslashtirish imkonini beradi. Masalan:

•	 Eysenck shaxsiylik testi (Eysenck Personality Questionnaire, EPQ). Hans Eysenck shaxsiylikni uch 
asosiy o‘lchov orqali baholaydi: ekstraversiya/introversiya, nevrotiklik va psixotiklik. Testning liderlik poten-
tsialini aniqlashdagi ahamiyati: ekstraversiya va past nevrotiklik darajasi yuqori tashabbuskorlik va ijtimoiy 
faollik bilan bog‘liq bo‘lib, liderlik fazilatlarini rivojlantirishga mos keladi. H.J. Eysenckning ta’kidicha, shaxs
ning xulq-atvori va temperament xususiyatlari uning ijtimoiy ta’sir ko‘rsatish va qaror qabul qilish qobiliyatini 
belgilaydi.

•	 Belbin Team Role Inventory testi. Meredith Belbin jamoa rollari nazariyasiga asoslangan test bo‘lib, 
o‘quvchining jamoa ichidagi samarali rolini aniqlashga yordam beradi. Test jamoaviy ishda liderlik, tashab
buskorlik va hamkorlik qobiliyatini ko‘rsatadi. Masalan, “Coordinator” va “Shaper” rollari yetakchilik fazi-
latlari bilan bog‘liq. R.M. Belbinning ta’kidlashicha, jamoa rollarini aniqlash orqali o‘quvchilarning kuchli 
tomonlarini rivojlantirish va liderlik salohiyatini oshirish mumkin.

•	 Golemanning Emotsional Intellekt modeli. Daniel Goleman emotsional intellektni (EI) yetakchilikning 
muhim omili sifatida ko‘radi. EI testlari o‘quvchilarning o‘z hissiyotlarini boshqarish, boshqalarni tushu
nish va ijtimoiy ta’sir ko‘rsatish qobiliyatini baholaydi. D. Golemanning fikricha, emotsional intellekt yuqori 
bo‘lgan o‘quvchilar jamoaviy ishda samarali va motivatsiyalangan yetakchi bo‘lib yetishadi.

Mazkur testlarning pedagogik ahamiyati shundaki, ular o‘quvchining shaxsiy xususiyatlarini, liderlik poten-
sialini va tashabbus ko‘rsatish qobiliyatini aniqlashga yordam berib, pedagogik hamda psixologik yondashuv
larni individual xususiyatlarga moslashtirish imkonini yaratadi. Shuningdek, kuchli va zaif tomonlarni belgilash 
orqali maqsadli treninglar, guruh mashg‘ulotlari va motivatsion mashqlarni samarali tashkil etishga xizmat qiladi.

IIV litsey o‘quvchilarida liderlik kompetensiyasini rivojlantirish psixologik nuqtai nazardan qaralganda, ularni 
qo‘llab-quvvatlashning turli imkoniyatlari mavjud. Avvalo, shaxsiy o‘sish va ijobiy o‘zini anglash orqali o‘quvchi-
larda o‘ziga ishonch, tashabbuskorlik va ijobiy “Men” obrazi shakllanadi. Motivatsion treninglar va maqsadga 
yo‘naltirilgan mashg‘ulotlar esa mas’uliyatni, qaror qabul qilish qobiliyatini kuchaytiradi. Shu bilan birga, sog‘lom 
raqobat va hamkorlik asosida olib borilgan jamoaviy faoliyatlar ijtimoiy moslashuvchanlik va hamkorlikni rivoj
lantiradi. Kommunikativ mashg‘ulotlar – munozara, debat, rolli o‘yinlar – o‘quvchilarning nutq madaniyati, mulo-
qotchanligi hamda jamoani boshqarish ko‘nikmalarini oshiradi. Emotsional intellektni rivojlantirish va stressni 
boshqarish metodlari esa hissiy barqarorlikni ta’minlab, o‘quvchilarda empatik liderlikni shakllantiradi. Nihoyat, 
psixodiagnostik testlar yordamida har bir o‘quvchining yetakchilik potentsiali va mos liderlik uslubi aniqlanib, 
ularning shaxsiy rivojlanish yo‘nalishlari belgilab olinadi.

XULOSA VA TAKLIFLAR
Shunday qilib, liderlikni psixologik qo‘llab-quvvatlash nafaqat o‘quvchilarda tashabbuskorlik, mas’uliyat va 

hamkorlikni rivojlantiradi, balki ularning shaxsiy o‘sishini tezlashtiradi hamda ijtimoiy hayotda muvaffaqiyatli 
faoliyat yuritishiga mustahkam zamin yaratadi. O‘quvchilarda liderlik kompetensiyasining shakllanishi, avvalo, 
ularning psixologik xususiyatlarini hisobga olish, ijobiy muhit yaratish va shaxsiy rivojlanishni qo‘llab-quvvatlash 
orqali samarali amalga oshiriladi.

Psixologik yondashuvlar orqali o‘quvchilarda o‘z-o‘zini anglash, tashabbus ko‘rsatish, qaror qabul qilish va 
ijtimoiy moslashuvchanlik kabi jihatlarni rivojlantirish, ularni kelajakda jamiyatda faol, mas’uliyatli va raqobat-
bardosh yetakchilar sifatida shakllanishiga xizmat qiladi. Shu bilan birga, emotsional intellekt, kommunikativ 
ko‘nikmalar va stressni boshqarish uslublarini shakllantirish litsey o‘quvchilarining liderlik fazilatlarini mustah-
kamlashda alohida ahamiyat kasb etadi.

Takliflar:

1.	 IIV akademik litseylarida o‘quvchilarning shaxsiy rivojlanishini qo‘llab-quvvatlash uchun muntazam ravishda 
motivatsion treninglar, rolli o‘yinlar va debat mashg‘ulotlari tashkil etish.

2.	 O‘quvchilar orasida sog‘lom raqobatni rag‘batlantirish va jamoaviy hamkorlikni kuchaytirish maqsadida 
loyiha va tadbirlarni tizimli ravishda o‘tkazish.

3.	 Litseyda ijobiy psixologik muhitni yaratish, “o‘qituvchi – o‘quvchi” va “o‘quvchi – o‘quvchi” munosabatlarini 
samarali tashkil etishga alohida e’tibor qaratish.

4.	 O‘quvchilarda emotsional barqarorlik va stressga chidamlilikni shakllantirish uchun maxsus mashg‘ulotlar 
(relaksatsiya, nafas olish texnikalari, mindfulness)ni joriy etish.

5.	 Liderlik kompetensiyasini baholash va rivojlantirishda psixodiagnostik testlardan (Eysenck, Belbin, 
Goleman modellari) muntazam foydalanish.

Foydalanilgan adabiyotlar ro‘yxati:

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

